
Leuzemia gehiago tentsio handiko dorreetatik gertu 
Kableen eta minbiziaren arteko harremana ikusi dute Erresuma Batuko ikertzaileek, baina diotenez, ez da lotura zuzena frogatu 

erredakzioa - DONOSTIA Tentsio handiko dorre edo kableetatik gertu bizi diren haurrek leuzemia izateko arrisku handiagoa dute, Erresuma Batuan eginiko ikerketa estatistiko baten arabera. Oxfordeko Unibertsitateko ikertzaileek diotenez, arriskua %70 handiagoa da, kableetatik 200 metroko inguruan bizi diren umeentzat. Edonola ere, argindar hariek gaitza eragiten dutela esateko frogarik ez dutela aurkitu diote. 

Tentsio handiko hariek sorturiko eremu elektromagnetikoek minbizi mota batzuekin lotura dutela susmatzen da 1979. urtetik. Maiztasun baxuko eremu horiek leuzemia izateko aukera bikoizten zutela esan zuten 2001ean, Lyonen (Frantzia) elkarturiko nazioarteko adituek. Minbiziaren inguruko Nazioarteko Ikerketak bilduriko 10 herrialdetako 21 adituek gaineratu zutenez, aukera gutxi dago elektrizitatea eta gaitzaren arteko harremana zorizkoa izateko. Edonola ere, eremu magnetiko horiek «minbizi sortzaile posible» gisa sailkatu zituzten. Izan ere, ordura arteko ikerketetan bestelako eragileak kontuan ez zirela hartu uste zuten. 

«Kezkatzeko arrazoirik ez» Adituen zalantzak uxatzeko, inoizko ikerketarik zabalena egin dute Oxfordeko zientzialariek. Ingalaterran eta Galesen 1962. urtetik 1995era minbizia izandako 29.000 haurren datuak aztertu dituzte. Haur bakoitza non bizi zen jarri zuten mapa batean, eta tentsio handiko sarearen maparekin parekatu zuten. Ondorioztatu dutenez, kableetatik 200 metrora bizi ziren haurrek %70 arrisku gehiago zuten minbizia izateko, eta 200 metrotik 600 metrora bizi zirenek %20 gehiago. 

Edonola ere, zuhurtasuna eskatu dute ikertzaileek. Izan ere, 400 leuzemia kasuetatik bakarrean susma daiteke argindar kableekiko lotura: «Leuzemia kasuen %1 inguruz ari gara», esan du Gerald Draper ikerketa zuzendu duen zientzialariak. «Gaitza oso gutxitan gertatzen da, eta tentsio handiko haritik hurbil bizi diren pertsonek ez dute kezkatzeko arrazoirik», gaineratu du. 

Beste eragileak Lyongo adituek agerturiko zalantzei ere erreparatu diete Oxfordeko zientzialariek. Gaixoturiko haurren auzoen maila ekonomikoari begiratu diote, eta argindar dorreak langile auzoetan zein auzo aberatsetan daudela ikusi dute. Maila ertaineko familietako haurrek %10eko arrisku handiagoa dutela ondorioztatu dute, argindar kableetatik hurbil edo urrun bizita. 

Izan ere, haurtzaindegian ibili diren haurrek umeen leuzemia eta beste minbizi batzuk pairatzeko askoz arrisku txikiagoa dutela frogatu duela zabaldu zuen beste ikertzaile talde batek apirilean. Antza denez, txikitatik beste haur batzuekin harremanetan jarrita, umeen immunitate sistema sendotzen da. Txikitako infekzio arruntek haurren minbizien kontra babesten dute, beraz. Klase ertaineko haurrek denbora gutxiago igarotzen dute beste umeekin, eta horregatik eragiten omen die gehiago leuzemiak.Beste teoria baten arabera, ez da tentsio handiko kableen eremu elektromagnetikoa gaitza eragiten duena, baizik eta ionizazioa. Tentsio handiak inguruko airea ionizatzen du, eta sorturiko ioi koroak kutsadura partikulekin nahasten dira. Gaiok arnasteak sortuko luke gaitza, teoria horren arabera.«Inork ez luke etxez aldatu beharko ikerketaren emaitzengatik», esan du David Grant leuzemiaren inguruko adituak: «Ezin da baztertu estatistikak berak sorturiko ilusioa izatea». 

Datua

 Zer da leuzemia? Eritasun larria da. Odoleko leukozitoak normalean baino askoz gehiago dira eta barea, gongoil linfatikoak edo hezur-muina handitu egiten dira. Sintoma nagusiak anemia, odoljarioak eta neke handia dira. Haurrei gehien eragiten dien minbizi mota da. Mendebaldean 2.000 haurretik bat inguru gaixotzen da. Egun %75ek gainditzen du. 
